Nafarroako Parlamentuko Mahaiak, 2012ko ekainaren 4an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa parlamentu-taldeak aurkezturiko mozioa, zeinaren bidez Nafarroako Gobernua premiatzen baita Euskarabidea Lehendakaritza Departamentuaren menpeko izatera pasa dadin.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko ekainaren 4an

Lehendakaria: Alberto Catalán Higueras

MOZIOAREN TESTUA

Bildu-Nafarroa parlamentu-taldeak, Legebiltzarreko Erregelamenduaren 196. artikuluaren eta hurrengoen babesean, honako mozio hau aurkeztu du, Hezkuntza Batzordean eztabaidatu eta bozkatzeko.

Hizkuntza politika orokorraren saila Nafarroan 1988ko maiatzean sortu zen, 1986an onartutako Euskarari Buruzko Legearen ondorioz. Hasiera batean idazkaritza bat izan zen, eta ondotik pasa zen Zuzendaritza izatera.

Hasiera hartan Hizkuntza Politikarako saila Nafarroako Gobernuko Lehendakaritza Departamentuaren menpe zegoen.

Ondotik saila Hezkuntza Departamentuaren mende izatera pasa zen, eta 2009an Euskarabidea sortu zen, Hizkuntza Politika Zuzendaritza erakunde bihurtuz.

Euskarabidearen eginbeharretan eta estatutuetan jasotzen da bere izaera zeharkakoa; eta, are gehiago, Gobernuaren gainerako departamentuen gaineko gomendioak egiteko eskumena ematen zaio, beharrezkoa izanen balitz.

Jakina den moduan, hizkuntza politika beti zeharkako moduan ulertu behar da. Zeharka, izan ere, Gobernuko atal guztiei eragiten baitie. Egun dauden departamentu guztietako arlo guztiek beharko lukete euskararen kontzientzia izan. Bai publikora egiten dituzten adierazpen guztietan, bai herritarren arretan eta bai administrazioen arteko harremanetan ere.

Gauzak honela, ezinbestean geure ustez Euskarabideak Hezkuntza Departamentuan baino, bere eginbehar zeharkakoa aintzat hartuz, Lehendakaritza Departamentuaren menpe egon beharko luke.

Hau guztia kontuan izanda, ondoko erabaki proposamena egin nahi dio Bildu Nafarroak Nafarroako Parlamentuari:

Nafarroako Parlamentuak Nafarroako Gobernua premiatzen du Euskarabidea, Hizkuntza Politikaren Zuzendaritza zena, Lehendakaritza departamentuaren menpeko izatera pasa dadin bere zeharkako izaera indartzeko.

Iruñean, 2012ko maiatzaren 30ean

Foru parlamentaria: Maiorga Ramirez Erro eta Bakartxo Ruiz Jaso

